
1017 hitz

«Jateko amorratzen bizi nintzen» 

Jatun konpultsiboek elikatze nahaste larriak izaten dituzte, anorexia edo bulimia gaixoek bezala. Arazoari aurre egin nahian, eurentzat hartu dute Alkoholiko Anonimoen terapia 

Iñigo Bilbao - Bilbo 

Jatea ezinbesteko premia da. Gozamena ere bai. Jatea, baina, zenbaitetan kaltegarria izateaz gain, oinazea ere eragin dezake. Gose barik tripa betetzen ibili direnek, betekadaren ostean barruak ausikitzen izan dituztenek, desorduetan eta ezkutuan zer edo zer jateko irrikan izaten direnek edo argaltzea arnasa hartzea bezain premiazkoa dutenek badakite zer den mokadua etsai izatea. 

Batzuetan jatea bera da arazo. Bestetan, berriz, bestelako arazoak eramangarri egiteko modua izaten da. Bat edo beste izan, jatun konpultsiboek sintoma bertsuak izaten dituzte. Ez da hau anorexia edo bulimia bezain ezaguna. Gaixotasuna denik ere zalantzan dago. Hori bai, zurrunbiloan sartuta daudenentzat arazo larria den aldetik, osasun adituek gero eta kasu handiagoa egiten diote. 

Pilularik ez dago jatun konpultsiboaren egonezina baretzeko, eta terapiarik onena hitz egitea izaten da. Oinaze berbera bizi izan dutenekin barruak hustu eta berriro ere nork bere buruarekin, nork bere gorputzarekin bizitzen ikastea. 

Jatun konpultsiboa izatea zer den galderari, berehalako erantzuna ematen diote: «Haserre, pozik, beldur... Aldartea edozein delarik, jatea da gure erantzuna. Ezintasunak jaten baretzen ditugu, eta ase arte jan arren, jaten segi dezakegu. Ez dakigu 'nahikoa da' esaten». 

Alkoholiko Anonimoen eredua hartu dute jatun konpultsiboek, eta astero birritan elkartzen dira talde terapia egiteko. «Lagun hurkoarekin berba egitean datza terapia, barruan dituzunak besteekin partekatzea. Taldean apal eta umil izaten ikasi dugu, bai eta nork bere buruarekin zintzoa izaten ere». 

ANONIMOTASUNAREN ARAUAK. Izenak berak agintzen du izana. Taldean batzen direnak gizon eta emakume anonimoak dira. Horretan datza terapiaren balioa. Mirenek 49 urte ditu eta bost daramatza terapian. «Ni haserre bizi nintzen, beti ernegatuta. Lankideekin batez ere, edozein txikikeria nahikoa zen kontra egiteko. Egindakoa etxean damu zitzaidan eta jan besterik ez nuen egiten barruak lasaitzeko». 

Terapian hasi zenean ez zegoen gustura, ez bere izaerarekin ez gorputzarekin. Taldeak on egin diola azpimarratu arren, badaki ez duela jateko amorrazioa gainditu. «Janaren aurrean ez naiz gauza, beharrezkoa zait 'adi egon, kontrola zaitez' esango didan baten bat. Taldera ez banaiz etortzen, gaixo nagoela ahaztu egiten zait». 

Mirenek badaki orain janarekiko harremana arautu egin behar duela, zer egin eta zer ez aurretik zehaztu. Hasteko, konpultsioa eragiten dioten jakiak aurretik kendu. «Neuri gazta eta urdaia larregi gustatzen zaizkit, eta haien aurrean ez badut berehalakoan ezetz esaten, akabo! Tripako mina hartu arte ez diot jateari utziko». 

Irenek 62 urte zituen taldean hasi zenean. Adiskide bati mesedea egitearren joan zen, hark arazoa zuelako. Gaixotasunaren gainekoak entzun zituenean, baina, berak ere laguntza behar zuela jabetu zen. «Lodi ez nengoen arren, banekien desorduetan jaten nuela; ez asko, baina bai askotan». Arazoa etxean zeukan. Senarrak eta berak ez zekiten ezer ez konpultsioaz. «Gure arteko guztia amorrua zen: hitz egiteko, egoteko, besteekin harremanak izateko... Nahaste-borraste izugarrian bizi ginen». 

Amorrua jaten lasaitzen zuen. Horregatik jaten zuen hainbestetan, neurririk gabe. «Taldean ikasi dut neure burua ezagutzen, eta ezagutuz, aldatzen. Besteekin nituen jarrerak larriak zirela ikusi eta aldatu egin ditut. Azken batean, harreman arazoa da gurea, norbere buruarekin eta lagun hurkoarekin dituen arazoek bultzatzen gaituzte neurri gabe jatera». 

Bestelakoak izan ziren Isabel taldera eraman zuten arazoak. «61 urte ditut, eta argaltzeko obsesioarekin bizi izan naiz beti». Direnak eta ez diren dieta guztiak egin ditu. Denak alferrik. «Ari nintzela argaltzen nintzen, jakina; baina beti nengoen dieta noiz bukatuko zain, berriro jaten hasteko. Taldean hasi nintzen arte ez nintzen ohartzen ni janak gainditzen ninduela». 

Isabelen kasuan ogitartekoak dira konpultsioaren zioa. «Platerean janez gero, ez dut arazorik. Tortilla eta ogi puska bera ogitartekoan jaten badut, baina, ez naiz asetzen. Sukaldera itzuli eta beste bat egingo dut, eta gero beste bat, ogia amaitu arte». 

JANAREN AURREAN, AHALMENIK EZ. Janaren aurrean ez zuela ahalmenik onartzea izan zen taldean eman behar izan zuen lehen pausoa. «Egia osoa zen». Bigarrena gogorrago egin zitzaion. «Janaren erruz neure bizimodua gobernaezina zela onartzea zen, eta kostata aitortu behar izan nuen hala zela. Lodi nengoelako lotsatuta bizi nintzen, eta dietak hasten nituenean oso oldarkor jartzen nintzen, etxekoak izutzeraino askotan». 

Iñaki da taldean biltzen diren gizon bakanetako bat. Badira 26 urte emazteak umeak hartu eta bakarrik utzi zuela, ez zuelako haren aldarte eramanezina gehiago jasaten. Horren ondoren, jaten hasi zen neurri gabe. Jaten eta edaten. «Txikitan ikasi nuen gizonak ez zuela negarrik egiten, ez zuela mesederik eskatzen, eta putzu beltz horretan sartuta, jatea eta edatea izan zen aterabidea». 

Hogei urtez ibili zen horrela, alkoholiko bukatu zuen arte. ETBn jatun konpultsiboen inguruko erreportaje batek eraman zuen taldera, eta handik Alkoholiko Anonimoetara bidali zuten. Bietan dabil orain. «Terapiak erabat harrapatu ninduen, nintzen gizon hura errotik desagertu arte. Duela lau urtetik, programan hasi nintzenetik, beste bat naiz, eta sekula izan ez dudan bizi kalitatea daukat». 

Bidea ez da samurra izan. «Barruak hustu behar izan ditut hemen; sumintzen ninduten minak atera ditut, partekatu ditut, eta horiek izan dira ni lasaitu nauten pilulak, mahaian zentzutasunez jokatzen hartu dudan txertoa». 

Taldean gehienak emakumeak izatea ez da kasualitatea, Ireneren berbetan: «Euskaraz alfabetatu nintzenean edo yoga egitera joan nintzenean ere, emakumeak ginen gehienak. Zergatik? Emakumeok arazoen gaineko kontzientzia hartu eta erantzun egiten dugulako».  

Taldeak. Bizkaian taldeak hasi zirenetik, duela 12 bat urte, 5.000 lagunetik gora pasatu dira bertatik. Une honetan bi talde daude herrialdean, Bilbon bata eta Galdakaon bestea. Gipuzkoan eta Araban talde bana dago, hiriburuetan, eta Nafarroan berriz, bi, Iruñean. 

Jatorria. Jatun Konpultsibo Anonimoak Los Angeles hirian (AEB) sortu zen, 1960 urtean, Alkoholiko Anonimoak elkarteak zeukan ereduari jarraituz. 

Terapia. Talde terapian oinarritzen da. Teorian denek dakite zer egin behar duten janarekin duten arazoa gainditzeko, baina jakitearekin ez da nahikoa izaten. Taldean, egin beharreko guztia egiten ikasten dute, egiteko behar duten indarra taldekideekin duten harremanaren bidez hartuz. 

Anonimotasuna. Ezinbesteko baldintza da kide guztientzat taldearen barruan, eta taldetik kanpo, batez ere. 

Kontaktua. Euskal Herriko taldeei buruzko informazioa lortu edo harremanetan jartzeko: 689 623 925 / 699 271 911. 

